
Darien Nazreen Norsham

Mohd Zamri Azizan
Perit1

Dunia sekarang ini masih bergelut mencari jalan penyelesaian dari pandemik yang terus menular bermula pada
penghujung tahun 2019 yang sinonim sebagai Covid-19 atau erti kata lain sebagai Koronavirus. Covid-19 adalah
pembunuh yang ketara dewasa ini dan kita perlu berwaspada senantiasa melalui kerjasama masyarakat yang perlu

bergerak seiring demi untuk mencegahnya. Pandemik yang sudah berstatus fasa gelombang yang parah di Malaysia

ini harus terus gigih dikekang bermati-matian agar penularannya dapat dipatahkan secara total melalui
keperihatinan rakyat Malaysia. Cara penularan koronavirus (COVID-19) sudah terungkai dan sudah dikenalpasti.
Dengan itu cara pencegahannya sudah digariskan oleh pihak berwajib demi untuk mengembalikan kesejahteraan
negara. Rakyat Malaysia haruslah lebih peka dan sensitif dengan kaedah terbaik untuk mencegah Covid-19 ini
dengan mengikut segala peraturan yang diarahkan oleh pihak kerajaan agar sentiasa selamat dari wabak virus ini
dari terus meragut nyawa.

Dalam situasi semasa ini pengkarya turut terkesan untuk menyesuaikan diri dengan norma kehidupan yang baru.
Situasi yang penuh dengan limitasi dalam apa jua aktiviti harian ini mendetikkan pengkarya untuk memberi
sumbangan berbentuk pernyataan seni agar dapat dihayati sebagai satu sumbangan berbentuk mesej seni.
Natijahnya adalah untuk memberi sedikit kesedaran kepada masyarakat akan bahayanya virus yang perlu
ditanggani oleh kita semua tak kira status quo mahu pun apa jua bangsa sekalipun.

Media adalah sesuatu yang wajib dalam penghasilan arca. Pemilihan media yang bertepatan akan mengungkapkan
hasil seni yang berjiwa. Media yang diperlukan untuk menghasilkan arca Covid-19 ini hanyalah terdiri dari objek
harian seperti kertas, tali benang dan penyedut minuman. Arca ini bermula dengan pembentukan paksi utama
dengan penghasilan bentuk asas seperti sfera sebagai imitasi struktur asal virus covid-19. Bentuk ini distailisasikan
kepada interpretasi baru tanpa menghilangkan ciri-ciri asli virus asal. Objektifnya di sini agar pernyataan terhadap
nilai estetik virus asal ini tidak tersimpang jauh tetapi masih dapat dikenalpasti dan dihayati walaupun telah
tertakhluk pada justifikasi bentuk yang baru. Ini juga dapat memberi persepsi yang berbeza dalam dalam
penghayatan seni melalui visualisasi yang baru.

Warna juga adalah elemen terpenting dalam penghasilan arca ini. Penyedut minuman lutsinar berwarna biru yang
dipotong saiz kecil yang seragam dapat membentuk imitasi stem virus kepada olahan baru. Stem-stem tersebut
dipenuhi secara rawak mengelilingi bentuk sfera tadi bagi menambah nilai estetik yang tersendiri.Tali merah
digunakan untuk memberi pegangan yang lebih stabil demi memastikan imitasi stem yang berupa penyedut
minuman tadi tidak terkeluar dari lilitan tali. Sedikit aplikasi gam juga digunakan untuk mengukuhkan lagi arca
tersebut. Akhir sekali, penyedut minuman kertas yang berwarna putih dipilih sebagai penyempurnaan karya.
Penyedut minuman putih ini dimasukkan berselang seli ke dalam penyedut minuman biru tersebut lalu digam agar
tidak terkeluar daripada lubang penyedut minuman tersebut. Ini kerana ia dapat menonjolkan lagi arca ini kerana
nilai warna putih dapat memantulkan cahaya dengan baik. Selain itu ianya dapat menarik perhatian penonton agar
mudah dihayati. Kesan dari penggunaan warna kontra yang pelbagai terhadap keseluruhan arca ini dapat
menimbulkan satu mood yang lebih berbeza dan mencapai kesempurnan dalam mentakrif struktur virus covid

dalam visual yang baru. Dalam masa yang sama ianya dijadikan sebagai pernyataan seni pengkarya agar masyarakat

dapat menghayati pandemik ini dalam pendekatan seni walaupun hanyalah imitasi seni yang dimujaradkan.

